
Velferðarnefnd Alþingis

EFNI: UMSÖGN UMFÍ UM TILLÖGU TIL ÞINGSÁLYKTUNAR UM STEFNU OG 
FRAMKVÆMDAÁÆTLUN UM SAMÞÆTTINGU ÞJÓNUSTU Í ÞÁGU 
FARSÆLDAR BARNA TIL ÁRSINS 2030 (75. MÁL, ÞSKJ. 75).

UMFÍ fagnar tillögu ráðherra um stefnu og framkvæmdaáætlun um farsæld barna til 
ársins 2030.

UMFÍ leggur áherslu á að íþrótta- og æskulýðsstarf sé viðurkennt sem mikilvægur 
hluti af farsæld barna. Slíkt starf félagasamtaka á Íslandi er ekki einungis vettvangur 
til hreyfingar heldur einnig þátttöku í samfélaginu, forvarna, sjálfsstyrkingar og 
uppeldis. Þar skapast aðstæður sem efla sjálfstraust, seiglu, samkennd og tilfinningu 
barna fyrir því að þau tilheyri samfélaginu í stað þess að standa á jaðri þess, hvað þá 
að þau séu ekki með í leik og starfi.

UMFÍ fagnar því sérstaklega að í framkvæmdaráætluninni sé kveðið á um að 
skapaðar verði forsendur sem miða að því að auka þátttöku barna og ungmenna í 
viðkvæmri stöðu í íþróttastarfi með því að festa svæðisstöðvar íþróttahéraða í sessi. 
Sjálfboðaliðar í íþróttastarfi eru gífurlega mikilvægir en til þess að geta unnið 
markvisst og um allt land þarf launað starfsfólk til, ekki bara á sumum stöðum. Með 
þeim felast mikilvæg tækifæri til að efla þátttöku barna og ungmenna í skipulögðu 
starfi um land allt, ekki síst barna í viðkvæmri stöðu. Mikilvægt er að tryggja að þessi 
uppbygging verði bæði markviss og fjárhagslega traust.

UMFÍ lýsir yfir vilja til áframhaldandi samstarfs við stjórnvöld, sveitarfélög og aðra 
hagaðila um innleiðingu stefnunnar með það að leiðarljósi að skapa barnvænt 
samfélag þar sem öll börn fá notið sín á eigin forsendum.

Þingsályktunin nú er samhljóða því máli sem mælt var fyrir á síðasta þingi. Mikilvægt 
er að það nái fram að ganga á þessu þingi og hvetur UMFÍ til þess þingsályktunin 
verði samþykkt.

UMFÍ var stofnað í ágúst 1907. Innan UMFÍ eru um 480 íþrótta- og ungmennafélög. 
UMFÍ lýsir yfir ríkum vilja til samstarfs við stjórnvöld, sveitarfélög og aðra 
hagsmunaaðila um innleiðingu stefnunnar og framkvæmdaáætlunarinnar í þágu

farsældar barna. Forsvarsfólk UMFÍ er reiðubúið til frekara samtals til fylgir gjarnan 
umsögninni eftir í velferðarnefndinni.

Með ungmennafélagskveðju,

Auður Inga Þorsteinsdóttir, 

framkvæmdastjóri UMFÍ. 

s. 861 8990

t-póstur: audur@umfi.is

